
ADMINISTRACIÓN LOCAL
MUNICIPAL

SALCEDA DE CASELAS
Ordenanzas e Regulamentos

APROBACIÓN DEFINITIVA DA ORDENANZA MUNICIPAL DA XESTIÓN DA BIOMASA 
E PLANTACIÓNS FORESTAIS

ANUNCIO DE APROBACIÓN DEFINITIVA

Ao non haberse presentado reclamacións durante o prazo de exposición ao público, queda 
automaticamente elevado a definitivo o acordo plenario inicial aprobatorio da Ordenanza 
municipal da xestión da biomasa e plantacións forestais, cuxo texto íntegro se fai público, para 
o seu xeral coñecemento e en cumprimento do disposto no artigo 70.2 da Lei 7/1985, de 2 de 
abril, Reguladora das Bases do Réxime Local.

Contra o presente Acordo, poderase interpor recurso contencioso-administrativo, ante a Sala 
do Contencioso-Administrativo do Tribunal Superior de Xustiza de Galicia, no prazo de dous 
meses a contar desde o día seguinte á publicación do presente anuncio, de conformidade co 
artigo 46 da Lei 29/1998, de 13 de xullo, da Xurisdición Contencioso-Administrativa.

ORDENANZA MUNICIPAL REGULADORA DA XESTIÓN DA BIOMASA E PLANTACIÓNS FORESTAIS 
DO CONCELLO DE SALCEDA DE CASELAS

ANEXOS

ANEXO I. Especies pirófitas

ANEXO II. Especies de frondosas

ANEXO III. Modelo de comunicación previa de cortas de superficie arborizada en solo 
urbano e de núcleo rural

ANEXO IV. Modelo de solicitude de xestión da biomasa e limpeza de terreos

EXPOSICIÓN DE MOTIVOS

De conformidade coa potestade regulamentaria atribuída polos artigos 4.1 da Lei 7/1985, 
de 2 de abril, reguladora do réxime local e 6.1 da Lei 5/1997, do 22 de xullo, reguladora da 
Administración local de Galicia, o Concello de Salceda de Caselas proponse, por medio da 
presente ordenanza, a regulación da xestión da biomasa e plantacións forestais no solo urbano 
e no solo de núcleo rural; no ámbito das súas competencias e co obxecto de conseguir as 
axeitadas condicións de salubridade e seguridade para previr e evitar os incendios, de maneira 
que se protexan destes as infraestruturas e equipamentos sociais, as zonas edificadas e as áreas 
forestais e naturais de valor especial.

TÍTULO I: DISPOSICIÓNS XERAIS

Artigo 1. Fundamentos xurídicos

A presente ordenanza resulta de aplicación no marco do disposto na Lei 7/2012, de 28 de 
xuño, de montes de Galicia (en diante Lei 7/2012) e na Lei 3/2007, de 9 de abril, de prevención 
e defensa contra os incendios forestais de Galicia (en diante Lei 3/2007), así como na Lei 
2/2016, do 10 de febreiro, do solo de Galicia (en diante LSG) e no Decreto 143/2016, do 22 
de setembro, polo que se aproba o Regulamento da Lei 2/2016, do 10 de febreiro, do solo de 
Galicia (en diante RLSG).

Artigo 2. Obxecto

O obxecto desta ordenanza é a regulación da xestión da biomasa nos terreos de solo urbano 
e núcleo rural, no termo municipal do Concello de Salceda de Caselas por non estar definidos 
na Lei 3/2007, de prevención e defensa contra os incendios forestais de Galicia.

Artigo 3. Ámbito de aplicación

A presente ordenanza será de aplicación para toda a superficie municipal situada no interior 
do solo urbano e dos núcleos rurais. P

Artigo 4. Definicións

Para os efectos desta ordenanza, defínense os seguintes termos:

a)  Solo urbano: terreos que se inclúen dentro do “solo urbano” nas Normas Subsidiarias de 
planeamento do Concello de Salceda de Caselas, de conformidade co disposto no punto 
2 da Disposición transitoria primeira da LSG.

b)  Núcleos rurais: terreos que se inclúen dentro do “solo non urbanizable de núcleos rurais 
tradicionais existentes alta/baixa densidade” nas Normas subsidiarias de planeamento 
do Concello de Salceda de Caselas, de conformidade co disposto no punto 2 da Disposición 
transitoria primeira da LSG.

c)  Xestión da biomasa: a creación e mantemento da descontinuidade horizontal e vertical 
da carga de combustible, a través do control ou eliminación parcial ou total da biomasa 
vexetal por medio do emprego das técnicas máis recomendadas e coa intensidade e 
frecuencia adecuadas para que se garanta o cumprimento das condicións de seguridade 
e salubridade legalmente esixibles.

d)  Persoas responsables: persoas titulares catastrais dos terreos, ou de ser o caso, 
persoas herdeiras do titular, persoas usufrutuarias e demais titulares de dereito 
de aproveitamento sobre os terreos urbanos e de núcleo rural, así como as persoas, 
administracións, entidades ou sociedades que teñan encomendada a competencia sobre 
a xestión, ou cedida esta en virtude dalgunha das modalidades previstas legalmente 
das vías de comunicación, liñas de transporte e distribución de enerxía eléctrica, 
subestacións eléctricas, liñas de transporte e distribución de gas natural e estacións de 
telecomunicacións.
Se dúas ou máis persoas figurasen como titulares en común dun mesmo terreo, sexa 
con atribución de cotas ou proindiviso, entenderase que o cumprimento das obrigas 
comprendidas no ámbito de aplicación desta ordenanza correspóndelle a todas as 
persoas copropietarias solidariamente e as comunicacións e requirimentos poderán 
dirixirse a calquera delas mentres non designen validamente unha como representante 
de todas para estes efectos.

e)  Especies pirófitas: especies consideradas xeradoras ou potenciadoras dos riscos 
vencellados aos incendios forestais e que están incluídas na disposición adicional 
terceira da Lei 3/2007 (incluídas no Anexo I desta ordenanza).

f)  Especies frondosas: especies arbóreas autóctonas incluídas no Anexo II da Lei 7/2012 
(incluídas no Anexo II desta ordenanza).

g)  Repoboación forestal: introdución de especies forestais arbóreas ou arbustivas nun 
terreo mediante sementeira ou plantación. Tanto se é forestación ou reforestación.

h)  Forestación: repoboación, mediante sementeira ou plantación, dun terreo que era 
agrícola ou estaba dedicado a outros usos non forestais.

i)  Reforestación: reintrodución de especies forestais, mediante sementeira ou plantación, 
en terreos que estiveron poboados forestalmente ata épocas recentes, pero que quedaron 
rasos por mor de cortas, incendios, vendavais, pragas, enfermidades ou outros motivos.

TÍTULO II: XESTIÓN DA BIOMASA

Artigo 5.Obrigas da xestión da biomasa

1.  As persoas responsables terán a obriga de xestionar a biomasa dos terreos incluídos en 
solo urbano e de núcleo rural conforme aos criterios establecidos nesta ordenanza, así 
como mantelos nas debidas condicións de seguridade e salubridade, debendo proceder 
á súa desinfección e desratización periódica no caso das parcelas de solo urbano.

2.  Co obxecto da preparación das campañas de prevención dos incendios forestais de 
cada ano, o Concello de Salceda de Caselas intensificará as súas accións de control da 
biomasa antes de que finalice o mes de xuño de cada ano.

Artigo 6. Criterios de xestión da biomasa

1. Nos terreos clasificados como solo urbano e solo de núcleo rural, as persoas responsables 
deberán proceder coa xestión da biomasa na totalidade da parcela conforme aos seguintes 
criterios:

a)  Non poderán existir exemplares das especies pirófitas, de acordo coa definición contida 
no artigo 4 da presente ordenanza, salvo que os exemplares posúan un especial valor 
natural ou ornamental ou que, por atoparse illado, non constitúa un risco significativo.

b)  Para o resto de especies arbóreas non contempladas no parágrafo anterior realizarase 
a poda e rareo do estrato arbóreo de forma que se manteña unha descontinuidade 
horizontal entre as copas das árbores e vertical entre estas e os estratos herbáceo e 
arbustivo.
Este criterio non será aplicable en parques e xardíns públicos, árbores senlleiras ou 
aquelas que cumpran funcións ornamentais ou se atopen illadas e non supoñan un risco 
para a propagación de incendios incontrolados de vexetación.

c)  Realizaranse rozas para a eliminación do estrato herbáceo e arbustivo sempre que 
supoña un mínimo risco para a propagación dos incendios incontrolados de vexetación. 
En ningún caso o estrato herbáceo poderá superar unha altura de 1 metro.

2. demais, todos os terreos, deberán conservarse nas condicións legais para servir de soporte 
aos ditos usos e, en todo caso, nas de seguridade, salubridade, accesibilidade universal e ornato 
legalmente esixibles, segundo establece o artigo 135 da LSG.

En particular, as persoas responsables de toda clase de terreos conservarán e manterán o 
solo natural e, se é o caso, a masa vexetal nas condicións precisas que eviten a erosión e os 
incendios, impedindo a contaminación da terra, o aire e a auga.

3. Tras a realización dos traballos de xestión da biomasa e limpeza de terreos que resulten 
preceptivos, deberá executarse unha trituración dos restos in situ ou, pola contra, á súa retirada 
da parcela.

Artigo 7. Réxime de autorización para cortas de superficie arborizada

1.  As persoas responsables de montes ou terreos forestais que desexen realizar neles 
aproveitamentos da madeira ou leña deberán presentar unha declaración responsable 
ou, segundo o caso, solicitar unha autorización ante o órgano autonómico competente 
en materia forestal, de conformidade co establecido no artigo 92 da Lei 7/2012.

2.  Cando se pretenda realizar a corta de masas arbóreas ou de vexetación arbustiva en 
terreos incorporados a procesos de transformación urbanística ou, en todo caso, cando 
a dita corta derive da lexislación de protección do dominio público, deberá solicitarse a 
correspondente licenza ante o Concello, segundo establece o artigo 142 da LSG.

3.  Nos restantes casos, as persoas responsables que pretendan realizar a corta dentro de 
solo de núcleo rural ou solo urbano, deberán presentar no Rexistro do Concello unha 
comunicación previa (segundo o modelo do Anexo III), cunha antelación de 15 días 
hábiles respecto á execución da corta, sen prexuízo da necesaria obtención doutros 
permisos ou autorizacións establecidos.

TÍTULO III: PROCEDEMENTO PARA A XESTIÓN DA BIOMASA

Artigo 8. Publicación da información

1.  O Concello de Salceda de Caselas publicará no primeiro trimestre de cada ano, no 
taboleiro de anuncios da sede electrónica do Concello, un bando informativo no que se 
expoñerán as obrigas en xestión da biomasa e limpeza de terreos por parte dos seus 
propietarios e propietarias.

Artigo 9. Procedemento para a execución das obrigas

1.  As persoas responsables deberán executar a xestión da biomasa e limpeza de terreos 
nas súas parcelas, de acordo co establecido no artigo 6 desta ordenanza, durante todo 
o ano.

2.  O Concello poderá, en calquera momento do ano, dar inicio á instrución do procedemento, 
para dar cumprimento ás obrigas establecidas pola presente ordenanza.

Artigo 10. Inicio do procedemento

1.  Calquera cidadán ou cidadá poderá poñer en coñecemento a posible situación de 
incumprimento das obrigas de xestión de biomasa, mediante a presentación no Rexistro 
do Concello da correspondente instancia.

Para estes efectos, as instancias deberán identificar axeitadamente a persoa denunciante 
e vir acompañadas do documento nacional de identidade, así como da referencia catastral 
da/s parcela/s denunciadas, e datos da persoa titular do terreo que obren en poder da persoa 
denunciante.

Así mesmo, este procedemento poderá ser iniciado de oficio polo órgano responsable.

Artigo 11. Tramitación e resolución do procedemento

1.  Iniciado o expediente, ben de oficio ben a instancia de calquera persoa interesada, 
será solicitado un informe policial de comprobación do estado da/s parcela/s que se 
trasladará ao servizo técnico municipal, quen emitirá o perceptivo informe técnico 
que determinará a necesidade de ordenar a execución das actuacións de xestión de 
biomasa ou, pola contra, o arquivo do expediente; no que se analicen, así mesmo, os 
antecedentes previos de incumprimento das obrigas na/s parcela/s en caso de existir.

2.  Se as conclusións do informe técnico ditaminan que a/s parcela/s obxecto do 
procedemento incumpre/n efectivamente as obrigas de xestión da biomasa, 
continuarase a do procedemento para a execución das actuacións.

3.  Iniciado o oportuno expediente de orde de execución das actuacións de xestión de 
biomasa, a Alcaldía emitirá unha proposta de orde de execución e procederase, a 
continuación, a darlle audiencia á persoa responsable, nun prazo de entre dez e quince 
días, debendo indicar a identificación catastral da parcela, os feitos polos que se 
incumpre esta ordenanza, os prazos de execución e os importes de multas e sancións; 
así como a tipoloxía desta última, que lle será notificada á persoa responsable, cos 
correspondentes recursos, de xeito íntegro.

4.  No caso de que a persoa responsable sexa descoñecida, non posúa domicilio de 
notificación coñecido, ou a notificación a esta non se poida facer efectiva, o Concello 
levará a cabo a notificación mediante a súa publicación no Boletín Oficial do Estado 
e no taboleiro de anuncios do Concello (físico e sede electrónica), e conterá os datos 
catastrais da parcela. Nestes supostos, o prazo para o cumprimento computarase 
dende a publicación do anuncio no Boletín Oficial do Estado.

Artigo 12. Execución das actuacións

1.  O prazo xeral para a execución das actuacións de xestión de biomasa é de 15 días 
naturais para o estrato herbáceo e arbustivo, e de 30 días naturais para o estrato 
arbóreo, contados dende o día seguinte á data de recepción da notificación por parte da 
persoa identificada como responsable dos terreos ou, no seu caso, dende o día seguinte 
ao da data de publicación da notificación no Boletín Oficial do Estado.

No caso de que a execución abranga os dous estratos, serán 30 días naturais para ambos 
os dous.

2.  Unha vez transcorrido ese prazo, a Policía local, previa visita á/s parcela/s obxecto 
do procedemento, emitirá o correspondente informe de comprobación da realización 
da orde de execución, e constatará o cumprimento ou incumprimento da execución 
ordenada.

3.  Se o devandito informe de comprobación conclúe que as actuacións ordenadas foron 
executadas nos termos esixidos na orde de execución, poderá procederse ao arquivo do 
expediente. En caso contrario, procederase segundo se indica no artigo seguinte.

Artigo 13. Incumprimento das obrigas

1. No caso de que o informe de comprobación da realización da orde de execución, conclúa 
que as actuacións dispostas non foron executadas, ordenarase:

a)  Persoas responsables coñecidas: previo apercibimento, a imposición de ata dúas multas 
coercitivas e a posterior execución subsidiaria de seguir sen levarse a cabo a xestión da 
biomasa.

b)  Persoas responsables descoñecidas: execución subsidiaria das actuacións.

Artigo 14. Multas coercitivas para a execución das obrigas

1. Cando se verifique o incumprimento das obrigas por parte das persoas responsables:

a)  En terreos de solo urbano, e estas sexan persoas responsables coñecidas, procederase 
coa imposición de multas coercitivas reiteradas cada 3 meses por valor de 900 euros por 
hectárea ou fracción afectada, cunha contía mínima de 200 euros, previo apercibimento.

b)  En terreos de solo de núcleo rural, e estas sexan persoas responsables coñecidas, 
procederase coa imposición de multas coercitivas reiteradas cada 3 meses por valor de 
500 euros por hectárea ou fracción afectada, cunha contía mínima de 200 euros, previo 
apercibimento.

2. Tras a imposición da primeira multa coercitiva:

a)  Se o informe indica que se xestionou a biomasa, procederase ao arquivo do expediente.
b)  Se o informe indica que non se xestionou a biomasa, procederase coa xestión da segunda 

multa coercitiva.

3. Tras a aplicación de dúas multas coercitivas, sen que se teñan executado as obrigas de 
xestión da biomasa, procederase á execución subsidiaria segundo se establece no artigo 15 da 
presente ordenanza.

4. Para a imposición das multas coercitivas, terase en conta un prazo de 3 meses dende a 
notificación á persoa responsable da execución da xestión da biomasa e a posta en coñecemento 
do incumprimento desta.

5. No caso de resultar máis dun titular, ben por título propio, ben por herdanzas, as multas 
dividiranse entre as persoas titulares identificadas por catastro ou por persoal funcionario 
municipal a partes iguais, sendo apercibidas previamente de maneira individual.

Artigo 15. Execución subsidiaria

1. No caso de que se deba recorrer á execución subsidiaria, os custos que se repercutirán 
poderán liquidarse provisionalmente de maneira anticipada, incluso na comunicación inicial, e 
realizarse a súa exacción dende o momento en que se verifique o incumprimento da obriga de 
xestión da biomasa nos prazos sinalados neste artigo, sen prexuízo da súa liquidación definitiva 
unha vez finalizados os traballos de execución subsidiaria.

Para a liquidación dos custos correspondentes a cada parcela, empregaranse como referencia 
os prezos das tarifas SEAGA vixentes en cada anualidade e correspondentes ás actuacións 
ordenadas de xestión de biomasa vexetal. O Concello poderá optar entre a contratación do 
servizo de execución subsidiaria e a execución con medios municipais.

Neste último caso, os custos para liquidar finalmente serán estimados polos servizos técnicos 
municipais con base as ditas tarifas. Cando a identidade da persoa responsable non sexa coñecida 
ao tempo de proceder á execución subsidiaria, a repercusión dos custos aprazarase ao punto 
en que, no seu caso, chegue a ser coñecida, sempre que non prescribisen os correspondentes 
dereitos de cobranza.

Se a execución subsidiaria inclúe a retirada de especies arbóreas prohibidas, adoptarase un 
acordo de incoación do expediente sancionador e da medida cautelar de comiso das indicadas 
especies. O destino das especies obxecto de comiso será o seu alleamento, o cal será efectuado 
polo Concello mediante oferta pública.

No caso de venda das especies obxecto de comiso, os importes obtidos deberán aplicarse 
por parte do Concello para sufragar os gastos derivados das execucións subsidiarias da súa 
competencia.

2. Tras a execución subsidiaria das actuacións de xestión de biomasa procederase á liquidación 
final, previo informe de comprobación da efectiva realización da orde.

3. No caso de existir especies arbóreas de valor comercial estas quedarán comisadas e serán 
empregadas para sufragar os gastos da xestión da biomasa.

4. No caso de que o valor comercial das especies comisadas sexa superior á liquidación final 
da xestión da biomasa, o titular poderá solicitar a devolución da diferenza no prazo máximo de 
6 meses dende a efectiva xestión da biomasa, sen dereito a xuros.

No caso de non ser posible a liquidación final dos custos da execución subsidiaria, por ser a 
persoa responsable descoñecida, comunicarase este feito ao correspondente servizo da xefatura 
territorial da Xunta de Galicia, podendo dar comezo a un procedemento de expropiación forzosa 
da parcela obxecto do expediente, en caso de exceder o importe para liquidar o valor catastral 
desta.

O importe para liquidar será acumulativo, dando lugar ao mesmo trámite de solicitude 
de expropiación forzosa, unha vez superado o valor catastral desta por acumular execucións 
subsidiarias sucesivas.

5. Nos supostos de execución subsidiaria, a persoa responsable está obrigada a facilitar os 
accesos necesarios aos suxeitos que acometan os traballos de xestión da biomasa e retirada de 
especies arbóreas prohibidas. En todo caso, o persoal do concello ou empresas colaboradoras 
poderán acceder ás parcelas afectadas para realizar os traballos necesarios de xestión da 
biomasa e retirada de especies arbóreas prohibidas, sen que sexa preciso o consentimento do 
seu titular, salvo naqueles supostos en que o acceso afecte, dentro da parcela, a espazos físicos 
susceptibles de merecer a cualificación de domicilio aos efectos do artigo 18.2 da Constitución; 
caso no que deberá pedirse a correspondente autorización xudicial para a entrada neles se non 
se conta coa autorización do seu titular.

TÍTULO IV: PLANTACIÓNS

Artigo 16. Repoboacións forestais

1.  Con carácter xeral, serán de aplicación as condicións para as repoboacións forestais 
incluídas no artigo 67 da Lei 7/2012.

2.  A maiores do anterior, non se permitirá executar novas repoboacións forestais en solo 
urbano ou de núcleo rural de ningún tipo de especie arbórea, dado que este solo non 
está cualificado no planeamento municipal para o dito fin.

TÍTULO IV: RÉXIME SANCIONADOR

Artigo 17. Infraccións

Considéranse infraccións administrativas, con relación ás materias ás que se refire esta 
ordenanza, as accións ou omisións que comporten un incumprimento das obrigas, prohibicións 
ou requisitos que establece esta ordenanza.

O procedemento sancionador, suxeitarase ao previsto na Lei 39/2015, de 1 de outubro, do 
procedemento administrativo común das administracións públicas e na Lei 40/2015, de 1 de 
outubro, do réxime xurídico do sector público.

Artigo 18. Clasificación das infraccións

1. As infraccións clasificaranse en leves, graves e moi graves.

2. Constitúe infracción leve:

a)  As condutas constitutivas de infracción reguladas nesta ordenanza cando non deban 
cualificarse como graves ou moi graves.

b)  Non proceder á xestión da biomasa cos criterios regulados nesta ordenanza.

3. Constitúe infracción grave:

a)  Non proceder á xestión da biomasa cos criterios establecidos nesta ordenanza, unha 
vez notificada a súa obriga, cando exista risco inminente de incendio para as vivendas 
e persoas.

b)  Non permitir o acceso ao persoal de vixilancia para a inspección dos terreos.
c)  A negativa a subministrar información á autoridade municipal, ao persoal funcionario e 

aos/ás axentes en cumprimento das súas funcións.
d)  A realización de repoboacións forestais nos lugares expresamente prohibidos na 

presente ordenanza.
e)  A reincidencia en infraccións leves. Enténdese que existe reincidencia pola comisión no 

termo dun ano de máis dunha infracción leve, cando así fose declarado por resolución 
firme. O prazo comezará a contar dende o día en que a primeira resolución sexa firme 
nesta vía.

4. Constitúe infracción moi grave:

a)  Cando houbese unha grave repercusión nos recursos naturais.
b)  A reincidencia en infraccións graves. Enténdese que existe reincidencia pola comisión 

no termo de dous anos de máis dunha infracción grave, cando así fose declarado por 
resolución firme. O prazo comezará a contar dende o día en que a primeira resolución 
sexa firme nesta vía.

c)  A resistencia, coacción ou ameaza á autoridade municipal, persoal funcionario e axentes.

Artigo 19. Contía das sancións

1. As sancións aplicables serán as seguintes:

a)  Por infraccións leves, multa dende 100 a 600 euros.
b)  Por infraccións graves, multa dende 601 a 1.500 euros.
c)  Por infraccións moi graves, multa de 1.501 a 3.000 euros.

2. Os criterios para a gradación das sancións serán os previstos no artigo 52 da Lei 3/2007 
do 9 de abril:

a. A superficie afectada e o valor atribuído a cada tipo de cobertura vexetal.

b. A adopción inmediata e eficaz de medidas tendentes a diminuír o dano ou prexuízo 
ocasionado.

c. A diferente consideración da época de perigo, zonas de risco e índice de risco diario de 
incendio forestal, na data da comisión da infracción.

d. A reiteración, entendida como a concorrencia de varias irregularidades ou infraccións que 
se sancionen no mesmo procedemento.

e. A intencionalidade.

f. A situación de risco creado para as persoas ou os bens.

g. O ánimo de lucro.

h. Os prexuízos causados e a irreversibilidade destes.

i. A transcendencia social, medioambiental ou paisaxística.

l. A agrupación ou organización para cometer a infracción.

m. Que a infracción fose cometida en zona queimada ou declarada como de especial risco 
de incendios.

n. A reincidencia na comisión dunha infracción no último ano. O prazo comezará a contarse 
dende o día seguinte a aquel no que adquirise firmeza na resolución en vía administrativa.

Artigo 20. Competencia sancionadora

1.  A competencia para iniciar e instruír o procedemento sancionador por incumprimento 
das obrigas de xestión de biomasa vexetal nas redes secundarias de faixas pertence 
unicamente á Xunta de Galicia.

2.  A competencia para iniciar e instruír o procedemento sancionador por infraccións no 
solo urbano e de núcleo rural pertence á Administración local.

3.  No suposto do parágrafo anterior, a competencia para resolver os procedementos 
sancionadores pola comisión de infraccións a esta ordenanza pertence á persoa titular 
da Alcaldía.

Artigo 21. Prescrición das infraccións

1. As infraccións previstas na presente ordenanza prescribirán nos prazos seguintes:

a. As infraccións leves, ao ano.

b. As infraccións graves, aos 3 anos.

c. As infraccións moi graves, aos 5 anos.

2. O prazo de prescrición das infraccións comezará a contarse dende o día no que a infracción 
se cometese ou dende que se tivese coñecemento da súa comisión.

Interrompe a prescrición da infracción a incoación, con coñecemento da persoa interesada, 
do procedemento sancionador, retomándose o prazo de prescrición se o expediente sancionador 
estivese paralizado máis dun ano por causa non imputable á persoa presuntamente responsable.

3. No caso de infraccións continuadas, o inicio do prazo de prescrición comezará a contarse 
dende que cesase a súa comisión.

4. No caso de concorrencia de infraccións leves, graves e moi graves, ou cando algunha destas 
infraccións fose un medio necesario para cometer outra, o prazo de prescrición é o establecido 
para a infracción máis grave das cometidas.

5. Nas infraccións permanentes, o prazo de prescrición non comezará a computarse ata que 
cesase a situación infractora. Para estes efectos, enténdese que existe unha infracción permanente 
cando unha actividade concreta produce efectos que perduran no tempo.

Considéranse, así mesmo, comprendidas dentro das infraccións permanentes as infraccións 
por omisión, nas que o incumprimento nun determinado momento dunha obriga produce 
efectos permanentes.

DISPOSICIÓNS

Disposición adicional

Como Anexo I a esta ordenanza inclúese a relación de especies non permitidas nas redes 
secundarias de xestión de biomasa, recollidas da disposición adicional 3ª da Lei 3/2007 e 
ampliada nesta ordenanza, como Anexo II, a relación de especies de frondosas, recollidas do 
Anexo I da Lei 7/2012. Como Anexo III o modelo de Comunicación previa para a corta dentro 
do núcleo rural e solo urbano e, como Anexo IV, o modelo de Solicitude da xestión da biomasa.

Disposición transitoria

As plantacións forestais existentes á entrada en vigor da presente ordenanza que, como 
consecuencia da súa aplicación, se atopasen en solo urbano ou de núcleo rural conforme o artigo 
16, disporán dun período máximo de dous anos para adaptarse á citada disposición dende a 
entrada en vigor desta ordenanza.

Disposición derrogatoria

Quedan derrogadas todas as disposicións municipais que contraveñan o disposto na presente 
ordenanza.

Disposición derradeira

De acordo co establecido nos artigos 70.2 e 65.2 da Lei 7/85, do 02 de abril, reguladora das 
bases de réxime local, a presente ordenanza entrará en vigor aos quince días hábiles da súa 
publicación completa no Boletín Oficial da Provincia, unha vez aprobada definitivamente polo 
Pleno da Corporación ou cando, transcorrido o prazo de exposición pública sen presentarse 
alegacións, se entenda definitivo o acordo ata entón provisional.

ANEXOS

ANEXO I. ESPECIES PIRÓFITAS

Relación de especies recollidas na Disposición adicional terceira da Lei 3/2007, de 28 de 
xuño, de prevención e defensa contra os incendios forestais de Galicia: P

Especie Nome común
Pinus pinaster  Piñeiro do país /piñeiro galego /piñeiro bravo
Pinus sylvestris Piñeiro silvestre
Pinus radiata Piñeiro de Monterrey
Pseudotsuga menziesii Piñeiro de Oregón
Acacia dealbata. Mimosa
Acacia melanoxylon Acacia negra
Eucalyptus spp. Eucalipto
Calluna vulgaris Queiroga común
Chamaespartium tridentatum Carqueixa
Cytisus spp. Xesta
Erica spp. Breixo
Genista spp. Xesta, piorno.
Pteridium aquilinum Fento
Rubus spp. Silva
Ulex europaeus Toxo.
Robinia pseudoacacia Pau de espiño/ falsa acacia/ robinia

En todo caso, poderán conservarse árbores das especies sinaladas en calquera clase de terreos 
incluídos nas redes primarias e secundarias de xestión de biomasa no caso de que se traten de 
árbores senlleiras, ou aquelas que cumpran funcións ornamentais ou se atopen illadas e non 
supoñan un risco para a propagación de incendios forestais.

ANEXO II. ESPECIES DE FRONDOSAS

Relación de especies de frondosas recollidas no Anexo I da Lei 7/2012, de 9 de abril, de 
montes de Galicia:

Especie Nome común
Alnus glutinosa (L.) Gaertn Amieiro/ameneiro
Acer pseudoplatanus L. Pradairo
 Betula sp. Bidueiro
 Fraxinus excelsior L. Freixo
 Fraxinus angustifolia Vahl. Freixa
Castanea sativa Mill. Castiñeiro
Castanea x híbrida (resistente tinta) Castiñeiro híbrido
Prunus avium L. Cerdeira
Quercus robur L. Carballo
Quercus pirenaica Will. Cerquiño
Quercus suber L. Sobreira
Quercus petraea (Matts) Liebl. Carballo albar
Quercus ilex L. ssp. ballota (Desf.) Samp. Aciñeira
Quercus rotundifolia Lam. Carrasca
Corylus avellana L. Abeleira
Fagus sylvatica L. Faia
Ulmus glabra Huds., Ulmus minor Miller. Umeiro
Laurus nobilis L. Loureiro
Sorbus aria L. Sorbeira do monte
Sorbus aucuparia L. Capudre
Juglans regia L. Nogueira
Arbutus unedo Érbedo

ANEXO III. MODELO DE COMUNICACIÓN PREVIA DE CORTAS DE SUPERFICIE ARBORIZADA 
EN SOLO URBANO E DE NÚCLEO RURAL 

ANEXO IV. MODELOS DE SOLICITUDE DE XESTIÓN DA BIOMASA 

